
KUALA LUMPUR - Kementerian Pendidikan Tinggi (KPT) hari ini mengumumkan pelantikan naib 

canselor baharu bagi Universiti Malaya (UM) dan Universiti Teknologi MARA (UiTM), manakala 

pelantikan semula Naib Canselor Universiti Malaysia Pahang Al- Sultan Abdullah (UMPSA). 

Datuk Seri Prof Dr Noor Azuan Abu Osman dilantik sebagai Naib Canselor UM yang baharu bagi 

tempoh tiga tahun berkuat kuasa 6 November ini. 

KPT dalam satu kenyataan memaklumkan pelantikan itu berdasarkan reputasi kepimpinan yang baik 

dan pengalaman pentadbiran Noor Azuan yang luas di peringkat institusi. 

"Kementerian yakin dengan pelantikan ini beliau berkemampuan untuk memperkukuhkan peranan 

UM sebagai institusi keilmuan ulung dalam melahirkan bakat intelektual untuk memenuhi keperluan 

pembangunan negara," katanya. 

Noor Azuan berkelulusan Ijazah Sarjana Muda Kejuruteraan (Mekanikal) dari University of Bradford, 

United Kingdom, Sarjana Sains dan Doktor Falsafah dalam bidang Biokejuruteraan di University of 

Strathclyde, Glasgow, Scotland, adalah Felo Akademi Sains Malaysia serta pernah dinobatkan sebagai 

penerima Anugerah Akademik Negara (AAN) pada 2022. 

 

Dalam kenyataan berasingan, KPT turut mengumumkan pelantikan Datuk Prof Dr Shahrin bin Sahib 

@ Sahibuddin sebagai Naib Canselor UiTM bagi tempoh tiga tahun berkuat kuasa hari ini. 



Beliau berkelulusan Ijazah Sarjana Muda Sains dan Sarjana Sains dalam bidang Kejuruteraan dari 

Purdue University West Lafayette, Amerika Syarikat sebelum melanjutkan pengajian ke peringkat 

Doktor Falsafah dalam bidang Pemprosesan Selari di University of Sheffield, United Kingdom. 

"Beliau (Shahrin) memiliki reputasi akademik yang sangat dihormati di dalam dan luar negara, sekali 

gus mampu meningkatkan keterlihatan universiti dalam memacu kecemerlangan UiTM khususnya 

dalam era teknologi pengganggu hari ini," katanya. 

 

Dalam satu lagi kenyataan, KPT mengumumkan pelantikan semula Datuk Prof Dr Yuserrie Zainuddin 

sebagai Naib Canselor UMPSA bagi tempoh satu tahun berkuat kuasa 1 November. 

Menurut KPT, pelantikan semula ini bagi membolehkan Yuserrie meneruskan perancangan untuk 

memacu UMPSA sebagai sebuah universiti teknikal yang berteraskan teknologi dan kejuruteraan 

khususnya dalam melahirkan graduan berkemahiran tinggi bagi memenuhi kehendak industri. 

"Kementerian yakin dengan pelantikan semula Yuserrie sebagai Naib Canselor UMPSA dapat 

memperkasakan sistem kemahiran nasional melalui pendekatan Pendidikan dan Latihan Teknikal dan 



Vokasional (TVET) termaju hasil sinergi dengan pemain industri dan pihak berkepentingan," menurut 

kenyataan itu. - BERNAMA 

 


